
noit la chaffe, la neige eftoit fort haute, voila pour-
quoy il ne fit qu'enuiron cinq cens pas deuant que
d’eftre mis a mort, nous cabanames aupres & en
fifmes curée.

[302] L’Apoftat continuant icy fes blafphemes, me
demandoit deuant fes freres pour les animer contre
Dieu, pourquoy ie priois celuy qui n’entendoit ny ne
voyoit rien, ie le repris fort vertement & luy impo-
fay filence. :

Le fixiefme iour de Mars nous changeafmes de de-
meure, le Sorcier, le Renegat, & deux ieunes chaf-
feurs tirerent deuant nous droit aux riues du grand
fleuue, V'occafion de cette feparation fut que mon
hofte braue chaffeur ayant defcouuert quatre Ori-
gnaux, & quantité de cabanes de Caftors, ne pouuant
luy feul en mefme temps chaffer en tant d’endroits
fort feparez, le Sorcier mena ces ieunes chaffeurs pour
courre les Orignaux, & luy demeura pour les Ca-
ftors: cette feparation me fit du bien & du mal. Du
bien, pource que ie fus deliuré du Sorcier, ie n’ay
point de paroles pour declarer I'importunité de ce
mefchant homme. Du mal, pource que mon hofte ne
prenant point d'Orignaux nous ne mangions que du
boucan qui m’eftoit fort contraire, que s'il prenoit des
Caftors on en faifoit feicherie, [303] excepté des pe-
tits que nous mangions, les plus beaux & les meilleurs
eftoient referuez pour les feftins qu’ils deuoient faire
au Printemps, au lieu ol ils s’eftoient donnez le ren-
dez-vous.

Le treiziefme du mefme mois nous fifmes noftre
dix-huictiefme demeure proche d'vn fleuue dont les
eaux me fembloient fucrées apres la faleté des neiges
fondu€s que nous beuuions és {tations precedentes



